Interpelación do G. P. Popular de Galicia, sobre a posición do Goberno galego respecto das dotacións económicas previstas no Proxecto de orzamentos xerais do Estado para 2006 para o cumprimento dos prazos do Plan Galicia e as medidas previstas ao respecto
Ten agora a palabra, en representación do Grupo Parlamentario Socialista, o señor Fernández Leiceaga.

O señor FERNÁNDEZ LEICEAGA: Bos días a todos e a todas.

A verdade é que o debate sobre os orzamentos do Estado para o 2006 sen dúbida é un debate relevante para todos os nosos cidadáns, para o noso país, para as nosas administracións descentralizadas, para a nosa sanidade pública, para os investigadores, os pensionistas, os estudantes, en fin, para todos nós. E, sen dúbida, o das infraestruturas –que foi ata agora o centro deste debate– é un elemento central por moitos motivos; pero, entre outras cousas, porque son un factor decisivo para a nosa competitividade, a competitividade das nosas empresas, para a mobilidade dos nosos cidadáns, e porque este é un tema que ten unha longa tradición de déficit. Non é necesario citar a ninguén, pero nas Cortes da segunda República isto suscitábase cunha especial gravidade.

¿Que avaliación nos merecen estes orzamentos? Eu creo que hai que darlles unha nota moi alta pola atención que manifestan, en primeiro lugar, ás políticas sociais e ás persoas dependentes; polo compromiso que teñen coas pensións  mínimas, sobre todo no caso dos pensionistas con familiares a cargo, que tanta importancia ten en Galicia; polo acordo de financiamento sanitario que segue á Conferencia de Presidentes e que permitiu achegarlle á sanidade pública galega recursos moi importantes para mellorar a nosa sanidade; polo seu compromiso en materia de vivenda ou en materia de facendas descentralizadas, ou pola aposta en educación e en I+D+I; e máis especificamente por algunhas concrecións para a nosa comunidade autónoma en materia de emprego estable e de calidade ou de reindustralización da comarca do Ferrol. Pero imos falar tamén de infraestruturas, sen dúbida ningunha.

Falemos do investimento. A verdade é que o contraste co que sucedeu en épocas próximas no tempo resulta moi ilustrativo. Se collemos o período 2002-2006 vemos que nos tres primeiros anos do período o investimento rexionalizado da Administración central en Galicia está en termos per cápita sensiblemente por debaixo da media española. Antes da catástrofe do Prestige, e despois da catástrofe do Prestige, está por debaixo da media española, señor Núñez Feijóo. Nos dous últimos anos, no 2005 e no 2006, supérase con creces a media española, nunha senda ascendente que terá, ademais, continuidade nos vindeiros anos polo efecto de arrastre dos investimentos comezados. Esa é a realidade. Só nos orzamentos de 2005-2006 se manifesta o compromiso con Galicia e, de forma máis xeral, se atende ao equilibrio territorial; desde que o Goberno de Zapatero é quen ten o encargo dos cidadáns de efectuar eses orzamentos.

Pero entremos no orzamento de 2006. O conselleiro de Economía deunos algunhas cifras que non vou repetir, pero que son suficientemente ilustrativas. Temos máis de 1.500 millóns de euros de investimento central rexionalizado, máis de 550 euros por habitante, máis do 120% da media española e case un 30% por riba do promedio de investimento por habitante no período 1997-2004. Citouse un informe de Comisións Obreiras, e a verdade é que a primeira conclusión dese informe di, na páxina 17, que os orzamentos de 2006 –e cito textualmente–, “recollen a maior cifra de investimento do Estado en Galicia nos últimos anos, tanto en valores nominais como reais”. Iso dío o informe de Comisións Obreiras. E di tamén que o investimento en Galicia é do 7,6% do total, cifra superior ao peso demográfico territorial do noso país no conxunto de España, páxina 17 dese informe.

Posiblemente non debemos quedar só no cuantitativo, e ir un pouco máis alá. A modificación que se ten producido no último exercicio, na composición sectorial do investimento, tamén a valoramos como moi favorable, porque se produce en favor das infraestruturas, sobre todo das infraestruturas de transporte e das accións medioambientais ou de investigación, que xustamente coinciden coas nosas prioridades. Vostede sabe ben, señor Núñez Feixóo, que este investimento se concentra ademais nas infraestruturas de transporte, que é onde se sitúan os déficits históricos máis notables. Con 1.147 millóns de euros, é un incremento de máis dun 37% sobre o 2005. 

E, ¿cales son esas prioridades? A verdade é que creo que debemos estar todos de acordo nesta Cámara: os elementos de conexión externa coa Meseta, a cornixa Cantábrica e Portugal, recordaba o señor Aymerich, e as grandes vías de articulación interna, que en parte coinciden coas anteriores, pero tamén inclúen, sobre todo, o eixo atlántico. E permítanme engadir algo, porque normalmente non se cita e ten menos importancia cuantitativa, pero ten gran relevancia en termos de efectos económicos: as conexións que facilitan a intermodalidade e potencian os efectos positivos de calquera infraestrutura. Pois ben, con estes criterios é difícil criticar un investimento de 655 millóns de euros no ferrocarril, un 21% máis que no 2005, e que o propio informe de Comisións Obreiras indica que o investimento programado para Galicia equivale ao 10% do total do investimento estatal, porcentaxe superior ao peso da poboación galega. O investimento medio en Galicia –di Comisión Obreiras– é un 79% máis grande que en España.

A verdade é que eses 655 millóns de euros nós valoramos que van darlle un pulo definitivo ao eixo atlántico, licitándose todos os tramos que faltan entre A Coruña e Vigo, salvo dous que, como vostede sabe, están pendentes de declaración de impacto ambiental; o AVE coa Meseta, empezando co tramo Santiago-Ourense, que para moitos de nós tamén é conexión coa Meseta, licitándose todos os tramos que faltan antes de que remate este ano e axilizándose a xestión dos tramos Ourense-Lubián unha vez superada a falta de declaración de impacto ambiental.

Como vostede sabe, moitos destes tramos Ourense-Lubián tiñan sen asinar o contrato de realización do proxecto construtivo na primavera de 2004, e remataba o prazo de realización destes proxectos ao longo do ano 2005, que é no que estamos. Pero tamén me interesa destacar os fortísimos investimentos nos aeroportos galegos para plasmar os seus plans directores; o esforzo na autovía do Cantábrico, onde se van licitar inmediatamente os oito tramos pendentes e van estar todos os tramos en execución no ano 2006, señor Balseiro; a conexión do porto de Ferrol coas vías de alta velocidade, superando unha notable carencia nunha infraestrutura decisiva nunha zona que sen dúbida precisa de fortes apoios; o incremento de máis dun 30% nos portos de interese nacional. Non vou insistir noutra característica que enfatizou o señor conselleiro e que ten que ver coa aproximación ao realismo do que significa esta proposta, pasando da política virtual a unha execución máis razoable das infraestruturas, que ten en conta as dificultades que plantexan e que vostede ben coñece, como antigo responsable dunha consellería investidora e que, como todo o mundo sabe, tiña moitas dificultades para levar a cabo as obras nos prazos prefixados.

A verdade é que eu creo que teñen vostedes un serio problema de credibilidade neste tema, porque no período 2003-2004, 2002-2004, o que queiran vostedes, durante o período do Goberno Aznar, era elocuente o seu silencio. Dise normalmente que un é escravo das súas palabras, pero ás veces tamén é escravo dos seus silencios, e aí foron obsecuentes no seu silencio co Goberno de Aznar, e en cambio no segundo tramo do período, cando xa estaba a cargo do Goberno o señor Zapatero, entraron nunha política de confrontación pouco produtiva, de confrontación imprudente, co goberno Zapatero, xustamente cando máis estaba elevándose o investimento rexionalizado en dirección a Galicia. Silencio co 4%, confrontación co 7%, e hoxe estamos no 8%. Terán que explicar vostedes como é ese cambio de actitude que acabo de ilustrar. 

Pero agora entramos noutra fase, na fase da cooperación eficiente, que significa existencia razoada nas carencias, vixilancia no cumprimento dos compromisos e colaboración institucional para a resolución de dificultades. Señor Núñez Feijóo, vostede especialmente ten un problema de credibilidade, porque, como ben sabe algún compañeiro de partido, vostede veu a Galicia desde Madrid xustamente para protagonizar esa política obsecuente co Goberno do señor Aznar, por iso ten vostede especialmente un problema de credibilidade nesta materia. Ademais acábanos de falar da súa aposta persoal por que retorne o señor Rajoy –o famoso “señor de los hilillos”– á Moncloa, seguramente para que volvamos outra vez ao 4% de investimento rexionalizado en Galicia e para que vostede volva ao seu silencio.

Moitas grazas.
